
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কথা
৭



সমাপন করি গান   সারিয়া মধ্যাহ্নস্নান

  দুর্গদ্বারে আসিলা যখন-

বালাজি নমিয়া তাঁরে   দাঁড়াইল একধারে

  পদমূলে রাখিয়া লিখন।

গুরু কৌতূহলভরে   তুলিয়া লইলা করে,

  পড়িয়া দেখিলা পত্রখানি

বন্দি তাঁর পাদপদ্ম   শিবাজি সঁপিছে অদ্য

  তাঁরে নিজ রাজ্য-রাজধানী।





পর দিনে রামদাস   গেলেন রাজার পাশ,

  কহিলেন, “পুত্র কহ শুনি

রাজ্য যদি মােরে দেবে   কি কাজে লাগিবে এবে

  কোন্ গুণ আছে তব, গুণী?”



"তােমারি দাসত্বে প্রাণ   আনন্দে করিব দান”

  শিবাজি কহিলা নমি তাঁরে,—

গুরু কহে—“এই ঝুলি   লহ তবে স্কন্ধে তুলি।

  চল আজি ভিক্ষা করিবারে।”





শিবাজি গুরুর সাথে   ভিক্ষাপাত্র লয়ে হাতে

  ফিরিলেন পুরদ্বারে দ্বারে।

নৃপে হেরি ছেলে মেয়ে   ভয়ে ঘরে যায় ধেয়ে

  ডেকে আনে পিতারে মাতারে।

